
[bookmark: _Toc489454103]Innleiing til leiar:

Denne hausten jobbar me med to likningar henta frå Lukasevangeliet kapittel 15: Mynten som vart borte (Luk 15,8-10) og den bortkomne sonen (Luk 15,11-32). Desse to likningane står etter kvarandre, og me finn dei berre i Lukasevangeliet. Bodskapen er den same i begge, og dette er eit tilbakevendande tema hjå Lukas: «Menneskesonen er komen for å leita etter dei bortkomne og berga dei» (Luk 19.10) Jesus fortel likningane som ein direkte respons på murringa frå farisearane og dei skriftlærde: «denne mannen tek imot syndarar og et i lag med dei» (Luk 15,2)

Hovudvekta i formidlinga vår ligg på likninga om den bortkomne sonen, medan likninga om mynten som vart borte, fungerer som innleiing til temaet. Overskrifta «den bortkomne sonen» får det til å sjå ut som om det er den yngste sonen som er hovudpersonen i likninga. Det stemmer ikkje. Det er den ventande faren som bør vera den sentrale personen i formidlinga. 

Målet for bibeltimane er å gje borna ei forståing av at Gud er vår far, som alltid ventar på oss med opne armar. Borna skal vera trygge på me me alltid kan kome til Gud og få tilgjeving frå han. Bibelen bruker ofte uttrykket «far» som bilete på kven Gud er. Jesus lærte oss å be til vår Far i himmelen, og difor skal me med stort frimod gjere akkurat det. Samstundes må me ha med oss at born kan ha blanda erfaringar med sine jordiske foreldre. For nokon born gjev begrepet «far» heilt andre assosiasjonar enn dei me ynskjer å vekke.  Ein jordisk far kan vera fråværande, krevjande, lunefull, likesæl og manipulerande. Ingen foreldre er perfekte, og sjølv gode foreldre gjer dumme ting innimellom. Dette betyr ikkje at me skal slutte å kalle Gud for far, men me kan gjerne presisere kva eigenskaper ved ein god far som minner oss om Gud. Gud er sterk, kjærleg, verksam, nådig og nærværande. Ja, han er meir enn det: Gud er ikkje ein forstørra og mektigare utgåve av våre eigne foreldre. Han er fullkomen, heilag og rettvis, og han elskar oss med ein evig kjærleik. 


Litt fakta til teksten om den bortkomne sonen:

I fylgje moselova skulle den fyrstefødde sonen ha dobbel del av farsarven. (5. mos 21,17) Mest truleg fekk altså den yngste sonen med seg 1/3 av eigedomane til faren. Teksten gjer ikkje noko poeng ut av storleiken på arven.

Ein gjøkalv var ein kalv som hadde fått spesielt godt stell for å bli ekstra stor og feit. Gjøkalven vart slakta ved heilt spesielle tilstellingar, som til dømes eit bryllaup. 

For jødane var grisen eit ureint dyr. I 5. mosebok 14,8 heiter det at «svinet skal de òg halda for ureint, for det har klauvar, men jortar ikkje. Kjøtet av desse dyra skal de ikkje eta, og skrottane deira skal de ikkje røra» I ei jødisk lov kunne ein lesa at den som mata grisar skulle vera forbanna. Den yngste sonen mata ikkje berre grisane,- han levde som ein. Djupare var det ikkje mogeleg for ein jødisk son å falle. 

Leigekarane tilhøyrde den lågaste klassen av arbeidsfolk. Vanlege slavar tilhøyrde på eit vis huslyden, men leigekarane var dagsarbeidarar som kunne seiast opp på ein dags varsel. 



Kjelde: https://www.studylight.org/commentaries/dsb/luke-15.html


Tilrådd lesing: 

Henri J.M Nouwen: Den bortkomne sønn vender hjem. 
Boka er tilgjengeleg digitalt via lenka under:

http://www.nb.no/nbsok/nb/dfe60229a7ffcb7c8db7cac1152f398f?lang=no#0






[bookmark: _Toc489454104]Fyrste kveldssamling: mynten som vart funnen att 

Til leiaren:
Likninga om mynten som vart borte er mindre kompleks enn den andre, og passar som nemnt godt som innleiing til temaet fyrste leirkvelden. 

Myntane i likninga var sølv og truleg verd om lag ei dagsløn. Det kan vera ulike grunnar til at kvinna var så oppteken av å finne mynten att: 
a) Fattigdomen på Jesus tid var stor, og mange levde frå hand til munn. Ei dagsløn kunne vera avgjerande for å halde svolten på avstand. 
b) Gifte kvinner bar ofte eit hovudplagg kanta med sølvmyntar. Kanskje var det ein slik mynt kvinna i likninga leitte etter? I såfall er det ikkje rart om ho leita etter mynten slik me ville ha leita etter ein giftering. 
Husa på Jesu tid var mørke, utan andre lyskjelder enn små vindaugsglugger og oljelamper. Golva var hardtrampa jord dekka med tørka sivstrå. Å leite etter ein liten mynt ville bokstaveleg tala vera som å leite etter den berømte nåla i høystakken. 
Innleiing: 
Ta med lommebok med ni tiarar. Den tiande tiaren har du gøymt i nærleiken: 
«Dette var merkeleg: Eg hadde jo ti myntar her.» Legg myntane framfor deg, synleg frå salen slik at borna kan telje saman med deg. «Det manglar ein mynt. Så dumt! Eg hadde jo akkurat råd til å kjøpe chips, leir-t-skjorte… (velg noko som passar) No har eg ikkje råd likevel! Den siste pengen må jo vera her ein stad!» Få eit av borna til å bli med og leite. Bruk gjerne ei lommelykt for å gjere leitinga enklare. «Der var mynten! Takk for hjelp! Så glad eg blei! No kan eg kjøpe meg det eg ynskte meg likevel!»
Dette minner om ein fortelling i Bibelen: (lat borna slå opp i Lukas 15,8-10) Få nokon av borna til å lese, eller gjenfortel likninga ved hjelp av powerpoint-bileta:
http://freebibleimages.org/illustrations/parable-lostcoin/
Bilete 1:
Jesus fortalde ein gong ei likning: Ei dame hadde ti sølvmyntar. Ein dag oppdaga ho at den eine mynten var borte. Ho vart veldig lei seg. 

Bilete 2:
Kvar kunne den vera? Ho byrja å leite alle stader

Bilete 3:
Ho sopte golvet for å leite etter mynten. Kan de sjå mynten nokon stad?

Bilete 4:
Ho såg nøye etter i dei mørke krokane rundt i huset. Ser de mynten her?

Bilete 5:
Ho leita der ho pleide å lagre ting. Kan de sjå den forsvunne mynten her?

Bilete 6:
Ho tømte alle korgene sine. Ser de mynten?

Bilete 7:
Ho leita ute og inne. Men fann ikkje mynten nokon stader. 

Bilete 8:
Ho kraup rundt på kne og kikka alle stader der ein liten mynt kunne ha gøymt seg. Kan du sjå mynten her då?

Bilete 9:
Ho kikka under møblane og rulla opp golvteppa sine. Men ho kunne ikkje finne mynten nokon stader. Ser de mynten?

Bilete 10:
Plutseleg ropte ho ut! Der var mynten! Ho hadde funne den! Ho plukka om mynten og klemte den inni handa. Ho var så glad!

Bilete 11:
Ho forta seg ut for å fortelje venene sine dei gode nyhenda. Ho sa: lat oss feire! Eg har funne mynten min igjen!

Spør borna: Er det nokon som har mista noko verdifullt nokon gong? Eller noko som var veldig viktig for dei? 
Det er mykje det går an å miste: Husnøklar, kosebamse, lommebok, mobil, katten sin... Det føles veldig dumt å miste noko viktig. Ein kan liksom ikkje la vera å leite etter det. Kikke rundt seg, speide, leite om igjen på dei same plassane i tilfelle ein har oversett noko. Ein grublar og prøver og prøver å forestille seg kvar det var ein såg det sist. Og når ein endeleg finn igjen det ein leitar etter, blir ein som regel veldig glad og letta! Endeleg! Kanskje ein til og med legg ut eit bilete på facebook av det ein har funne igjen, slik at andre kan sjå kor glad ein er...
Men ærleg tala- eg har aldri møtt nokon som har arrangert fest for naboane sine fordi dei fann igjen lommeboka si. Er ikkje det å overdrive litt? Eg syns eigentleg at det var litt rart gjort av dama i likninga å invitere slekt og vener berre fordi ho fann igjen ein mynt!
Kanskje venene til Jesus som høyrte denne likninga for fyrste gong også syns at det var ei litt rar historie. Og kanskje er det akkurat det som er poenget! Kanskje Jesus vil seie oss noko viktig med denne overdrivinga?
For eigentleg kan det kan verka som om Jesus også overdriv når han leiter. Han gjev liksom ikkje opp med å leite etter alle menneska som har blitt borte for han. Der alle andre ville gjeve opp for lenge sidan, der leitar Gud framleis.  
Gud slår seg ikkje til ro med at han allereie har masse barn som høyrer han til. Han vil ha alle med. Og han vil veldig, veldig gjerne ha deg med. 
Det kan vera lett å tenke at Gud er far til så mange, kvifor skulle Gud bry seg om å leite etter meg? Men akkurat du er umisteleg for Gud. 
Gud leiter etter menneska med livet som innsats. Det er faktisk heilt sant. Han døydde på ein kross fordi han ville vinne tilbake menneska som han er så glad i. 
I morgon skal me høyre ei anna forteljing frå Bibelen som handlar om nokon som aldri gav opp håpet om å få tilbake det som var blitt borte. 
Teaser: Vis fram ei matpakke med potetskal, mugne skorper eller annan «grisemat». Er det nokon som klarar å gjette kva forteljing eg tenker på? 
Bøn: Takk for at du framleis leiter etter alle som ikkje tilhøyrer deg. Amen. 



Spørsmål i grupper eller plenum:

Har du mista noko verdifullt nokon gong? Korleis var det?
Fann du det att? Kva følte du då?

I Lukas 19, 10 kan me lese om kvifor Jesus kom til jorda. Les verset og strek under: «Menneskesonen er komen for å leita etter det som var fortapt, og frelsa det.»

Kvifor trur du at Gud fortset med å leita etter menneske som ikkje bryr seg om han? Les Johannes 3,16 og strek under. 


[bookmark: _Toc489454105]Bibeltime 1: Den bortkomne sonen 

[bookmark: _Toc489454106]Alternativ 1: Monolog
Du treng: 
· Konfetti, ballongar eller anna som gjev assosiasjonar til fest 
· ei matpakke med mugne brødskiver med potetskrell
· Eit kostyme, til dømes ei fin kappe eller eit fint sjal

Bruk manuset her til inspirasjon. Du treng slett ikkje pugge teksten utanatt. Det beste er om du kan fortelje fritt og leve deg inn i forteljinga. 
Den heimvendte sonen kjem inn i rommet. Han har fine klede og konfetti, serpentiner eller liknande rundt halsen. 
-Det var litt av ein fest, altså! (plukkar konfetti frå håret) Så masse god mat! Så mett har eg ikkje vore på lenge,- det er i alle fall heilt sikkert! Eg er så glad! Rart å tenke på kor trist og redd eg var for berre nokre timar sidan. Det føles så lenge sidan no!
De skjønar, eg er født her i dette huset og vokste opp her saman med faren min og storebroren min. Men det er ei stund sidan eg var her sist. (ser seg litt rundt)
Eg får kanskje begynne med begynnelsen: Eg hadde det i grunnen ganske bra her heime då eg var liten. Men då eg blei eldre, begynte eg å kjede meg. Eg blei så lei av å gå her heime og tråkke. Og så gjorde eg noko som eg skammar meg over: eg gjekk til faren min og sa at at eg ville ha pengane hans. Eg meiner, - eg kom jo til å arve han når han døydde uansett, så då kunne eg vel like greit få min del med ein gong? Han berre såg på meg med sånne triste augo, og så fekk eg alt eg hadde bedt om. Eg selte alt saman og fekk masse pengar! Eg hadde aldri sett så masse pengar før! Eg stappa alt i lommene mine og så drog eg av garde langt vekk! Til å begynne med hadde eg det heilt supert! Eg kunne kjøpe meg akkurat det eg eg ville! Eg sov på dei beste hotella og åt den dyraste maten. Og så fekk eg mange nye vener som ville vera saman med meg, for eg var jo så rik!
Men så ein morgon vakna eg opp og oppdaga at lommene mine var heilt tomme. Eg hadde brukt opp alle pengane mine. (vreng lommene) Eg blei kasta ut av det fine hotellet eg budde på fordi eg ikkje kunne betale lenger. Dei nye venene mine ville ikkje hjelpe meg. Dei var visst berre interessert i pengane mine. 
Så tenkte eg at eg måtte få meg ein jobb der eg kunne tene nye pengar, men det var ikkje så lett. Ingen hadde bruk for meg. Til slutt kom eg til ein grisebonde. Han sa at eg kunne få passe grisane hans, men eg fekk ingen betaling. Det einaste eg fekk å ete, var grisemat. Sjå her: (vis fram matpakka med potetskal og mugne brødskorper)  Æsj!
Og medan eg sat der i grisebingen og åt matrestar saman med grisane, byrja eg å tenke på korleis dei hadde det heime. Eg lengta heim til faren min. Og eg angra så veldig på at eg reiste frå han. Så tenkte eg: Kanskje eg kan dra heim og spørre om å få jobbe for han i staden? Eg skjønte jo at eg ikkje fekk vera guten hans lenger. Men tenarane heime hadde det mykje betre enn eg hadde det der i grisebingen! Kanskje eg kunne få lov til å bli tenar heime?
Så begynte eg å gå heimover. Det gjekk ikkje så fort. Eg hadde mista skoene mine, og det var vondt å gå på dei steinete vegane. Og så grua eg meg så fælt til å treffe faren min. Han var sikkert grueleg sint. Og det var jo ikkje så rart. 
Då eg var komen så langt at eg nesten kunne sjå huset her, hadde eg mest lyst til å snu. Eg var så flau på grunn av alt det dumme eg hadde gjort. Dessuten var det sikkert ingen som ville kjenne meg igjen, sånn som eg såg ut. Kleda mine var fillete, føttene mine var svarte av skit og eg lukta skikkeleg, skikkeleg dårleg! 
Men før eg riktig skjøna kva som skjedde, kom det nokon gallopperande nedover bakken mot meg. Det var faren min! Han kasta armane rundt meg og løfta meg opp i lufta. Han brydde seg visst ikkje om at det lukta grisemøkk av meg, han kyssa og klemte på meg! Eg sa at eg ikkje kunne vera barnet hans, fordi eg hadde gjort så mykje stygt mot han. Men han berre ropte på tenarane sine og ba dei lage fest for meg. Og så sette han ringen sin på fingeren min for å vise at eg høyrer til hjå han.  
Tenk at faren min er så glad i meg, til tross for alt det dumme eg har gjort. Eg kjem aldri, aldri til å dra bort frå han igjen. No skal eg berre sjå om eg finn att storebroren min, han har eg ikkje sett enno. Lurer på kvar han er? (ser seg rundt)

[bookmark: _Toc489454107]Alternativ  2: Forteljing med Powerpoint: 


Fylg lenka under for å finne powerpointillustrasjonane:
http://freebibleimages.org/illustrations/prodigal-son-preschool/

Bilete nr 1:
Jesus sat og åt saman med nokre av venene sine. Han fortalte at Gud elskar alle menneske. Nokre farisearar som høyrde kva han sa, var sinte på han. Dei visste at menneska som Jesus åt saman med, hadde gjort mykje gale i livet sitt. Og farisearane meinte at Jesus ikkje burde vera vener med slike menneske

Bilete nr 2:
Jesus visste kva farisearane tenkte. Så han fortalte ei forteljing for å forklare kor høgt Gud elskar kvart menneske. Jesus sa: Det var ein gong ein mann som hadde to søner. Faren var like glad i begge sønene sine, og dei budde i eit flott hus med store åkrer rundt.

Bilete nr 3:
 Ein dag sa den yngste sonen til faren sin: Eg vil ha arven min no! Dette var pengar som han skulle få når faren døydde, men sonen ville ha alt med ein gong. Han ville bruke pengane no, og ikkje vente til faren var død. Så faren gav han pengane. 

Bilete nr 4:
Nokre få dagar seinare pakka sonen tinga sine og drog heimanfrå. Han ville dra langt bort til eit anna land langt borte. Faren var glad i guten sin, og var veldig lei seg. Han ville sakne barnet sitt, men måtte la han dra. 

Bilete nr 5:
Den yngste broren slo seg ned i eit land langt borte, og byrja å bruke opp pengane sine. Han heldt masse festar, og snart hadde han fått mange vener. 

Bilete nr 6:
Alle åt og drakk. Dei dansa og festa.

Bilete nr 7:
Den yngste broren hadde det skikkeg gøy medan han brukte opp pengane sine. Han gjorde masse spennande ting. 

Bilete nr 8:
Men ein dag var det slutt på pengane. Den yngste broren hadde ikkje ei krone igjen. Alle menneska som hadde vore vener med han stakk sin veg. Dei var ikkje ordentlege vener. Dei var ikkje glade i han, berre pengane hans. 

Bilete nr 9:
No hadde ikkje den yngste broren pengar å kjøpe mat eller klede for lenger. Til slutt fekk han jobb som grisepassar. Han fekk ikkje løn for jobben, men han fekk lov til å ete av maten til grisane. 

Bilete nr 10:
Då byrja han å tenke på faren sin og kor bra han hadde hatt det heime. Til og med tenarane til faren min har det betre enn eg har det no, tenkte han. Eg vil dra heim og spørre om eg kan få jobbe som tenar heime hjå faren min. Eg får nok ikkje lov til å kalle meg for barnet hans lenger. 

Bilete nr 11:
Den yngste broren byrja å gå heimover. Medan han framleis var langt unna, fekk faren auge på han. 

Bilete nr 12:
Faren kom springande mot han, og kasta seg rundt halsen på han. Han kyssa og klemte guten sin igjen og igjen. Begge grein av glede. 

Bilete nr 13:
Den yngste broren byrja å fortelje at han var lei seg for alt det gale han hadde gjort, men faren avbraut han. I staden fann faren fram ei ny kappe og nye sko. Guten fekk ein ring på fingeren og faren ropte til tenarane sine at dei skulle stelle i stand fest. 
Den eldste broren høyrde musikken og kom for å sjå kva som hadde skjedd. Han såg broren sin vart veldig sint. 

Bilete nr 14: 
Den eldste broren vart sint på faren sin og sa: Kvifor lagar du fest for han som har gjort så mykje dumt? Det er urettferdig! Du har aldri laga fest for meg, sjølv om eg aldri har gjort noko gale! Faren svarte: Du er jo alltid hjå meg, barnet mitt. Alt eg har er jo ditt! No skal me vera glade. For broren din var død, men har blitt levande. Han var borte, men no er han komen tilbake!


Samtale i grupper eller plenum:

Denne forteljinga står i Bibelen i Lukasevangeliet. Jesus fortalde ofte slike forteljingar, eller likningar, når han ville forklare noko viktig. Denne gongen var det farisearane som trengte å lære noko nytt. Farisearane var veldig opptatt av å lære alt som sto i Bibelen og fylgje alle reglane der, og det var jo veldig bra! Men sjølv om dei kunne så masse, hadde dei mykje å lære om kven Gud er. 

Jesus ville forklare at Gud er som faren i likninga som står og lengtar etter barnet sitt. Sjølv om guten har gjort masse dumt, kjem faren springande mot han med opne armar!

No skal de få sjå ein del av eit bilete av eit veldig gamalt og berømt maleri. Det vart malt for 350 år sidan av ein maler frå Nederland som heitte Rembrandt. Originalen heng i eit museum i Russland, og folk kjem frå heile verda for å sjå det. Biletet heiter «den fortapte sønns gjenkomst»

Vis fyrste bilete av powerpointen «Rembrandt». Del eventuelt ut kopiar. 

Moment til samtale:

Er det nokon som ser kva biletet skal forestille? Kven er personane på biletet?	

Studer andletet til faren. Kva ser du?

Kappa til faren dekker sonen, slik vengene på ei høne dekker kyllingane hennar. 

Samanlikn dei to hendene til faren: Venste hand er ei brei, grov mannshand som held om sonen med eit fast og stødig grep. Den høgre er smalare og minner om ei kvinnehand. Trykket frå denne handa er mildare, og det ser ut som om handa stryk sonen trøstande over ryggen. Gud er både som ein far og ei kjærleg mor for oss. 

Sonen er berrføtt og har barbert hovud. Han ligg samakrøkt mot faren og minner om eit nyfødd barn. Jmf. Luk 18,17: «Den som ikkje tek imot Guds rike slik som eit lite barn, skal ikkje kome inn i det» og Johannes 3,3: Den som ikkje blir fødd på nytt, kan ikkje sjå Guds rike.»  


Bøn:
Takk for at du alltid tek imot oss, slik faren i likninga omfamna sonen sin. Hjelp oss til å alltid søke tilbake til deg. Amen. 







[bookmark: _Toc489454108]Andre kveldssamling: Film og bønevandring

Målet for samlinga er å aktualisere likninga, gje deltakarane rom for refleksjon og la dei få respondere på det dei har høyrt gjennom ei bønevandring. 

Start med å vise ein modernisert versjon av den bortkomne sonen: https://www.youtube.com/watch?v=mLI2zqMU6Ww


Bønevandring: 

Om bønevandringar: Sjekk NLM ung sine ressurssider: 
https://nlm.no/arbeid-i-norge/nlm-ung/ressurser/spoton/trospraksis/bonnevandring/



Stasjon 1: Scrabble for Gud!
Du treng: Scrabblebrett og bokstavar. Alternativt: Bokstavkjeks. 

Stasjon 2: Kvar er du?
Denne stasjonen krev litt førebuing. Print ut papirfigurane frå denne lenka: http://www.ceoballarat.catholic.edu.au/media/uploads/rec_godly_play/TheProdigalSonImages.pdf

Lim figurane på stiv papp og klipp ut. Få figurane til å stå ved å lime ei støtte på baksida.
Lag eit landskap ved å legge på ein grøn duk. Bruk gråpapir til å klippe ut ein svingete veg som strekker seg tvers over duken frå grisane til faren. Set figuren av den yngste sonen ved grisane 

Alternativt kan du bruke playmo- eller duplofigurar av faren, sønene og grisane.

Stasjon 3: Legg børene dine på Jesus 
Du treng: Kross. Steinar.

Stasjon 4: Tenn eit lys
Du treng: telys. Ein leiar til å halde vakt

Stasjon 5: Be for verda. 
Du treng: Utskrift av verdskart: http://miff.s3-eu-central-1.amazonaws.com/site/wp-content/uploads/2017/01/wwl2017.jpg


Stasjon 6: Ver stille saman med Jesus
Du treng: Puter eller matter til å sitje og ligge på. Musikk. Bruk cd-spelar eller last ned ei speleliste. Døme: https://www.youtube.com/watch?v=Vu0TkGUlu2M

Stasjon 7: Bønekrukke
Du treng: Krukke som det ikkje er så lett å ta lappane ut av. Lappar, pennar

Stasjon 8: Tilgjeving
Du treng: Lappar, pennar. Korg eller skål til dei opprivne lappane. 
Utskrift av syndstilgjevingskort: 
http://www.nlm.no/Media/Files/tilgivelse-syndstilsigelsekort

Stasjon 9: Det er fest i himmelen når ein syndar vender om! 
Du treng: ballongar, serpentiner eller annan pynt. Skål med småsjokoladar, kjeks eller liknande. Ver obs på eventuelle allergiar! 







[bookmark: _Toc489454109]Bibeltime 2: Den heimeverande sonen

Til leiaren: 

[bookmark: _GoBack]I går snakka me om korleis Gud tek imot fortapte barn med opne, tilgjevande armar og let dei få høyre at dei er inderleg elska, - trass i alt som har gått gale i livet. I dag fokuserer me på den pliktoppfyllande broren som vart att heime på åkeren. Kanskje har me alle litt av begge brørne i oss? Mange vil i alle fall kunne kjenne seg att i den samvitsfulle storebroren som strevar for å gjera faren sin til lags.

Det er ikkje noko gale i å jobbe trufast og iherdig på Guds åker. Men dersom me trur at det er  vårt slit som gjer oss fortent til Guds omsorg, ender me opp i eit strevsamt, lovisk pliktarbeid. Derifrå er vegen kort til bitterhet og misunning. Kanskje er me fleire som innerst inne er litt misunnlelege på dei som ikkje tek det så nøye med å halde alle boda,- dei som utan det minste samvitsgnag kan lyge, ta seg til rette, svare frekt og snike på bussen?

Forfattaren Henri Nouwen fortel i boka «den fortapte sønn vender hjem» kor indignert han vart då ein nyfrelst ven kritiserte han for det slappe bønelivet hans: 

«Jeg sa til meg selv: «Hvordan våger han å lekse opp for meg om bønn! I årevis har han levd et sorgløst og udisiplinert liv, mens jeg helt fra barnsben av har levd et samvittighetsfullt liv i tro. Nå som han er omvendt, begynner han å fortelle meg hvordan jeg skal oppføre meg!» Denne indre bitterheten viser min egen bortkommenhet. Jeg hadde forblitt hjemme og ikke vandret av gårde, men jeg hadde ennå ikke levd et liv i frihet i min fars hus. Mitt sinne og min misunnelse viste meg hvor bundet jeg var» (s.85)

Den eldste sonen er like fortapt som den yngste, til tross for at alt utanpå ser så bra ut: Han er lydig, pliktoppfyllande og hardarbeidande. Men i møtet med den heimkomne broren som blir så vel tatt imot, kjem all bitterheten og sjølvrettferdigheten fram. 

På same måte som den yngste sonen, treng den eldste sonen ein fornya relasjon til faren. Når likninga sluttar, er den minste sonen komen heim. Han har vendt om, bekjent syndene sine og teke imot faren si tilgjeving. No går han inn til festen. Den eldste sonen står framleis ved eit vegskilje. Korleis det går vidare, avhenger av om han vel å tvihalde på bitterheten, eller om han tek imot faren sin invitasjon: «Barnet mitt, du er alltid hjå meg! Alt mitt er ditt!». Legg merke til at faren møter den sinte storebroren med same omsorg og kjærleik som han viser for den yngste. Gud vil vera far,- ikkje arbeidsgjevar. Dette er den frigjerande bodskapen til alle slitne, heimeverande barn. 

Jesus fortel ikkje korleis storebroren responderer på faren sin invitasjon. Men me kan jo forsøke å forestille oss korleis det går vidare. I denne bibeltimen vil me lata borna reflektere rundt dei ulike responsalternativa til storebroren. Målet med økta er å vise at Gud er like glad i den heimeverande sonen som han er i den yngste bortkomne. 



Innleiing:

I dag skal de få sjå resten av biletet me såg på i går:
 
Vis det andre biletet i powerpointen «Rembrandt». Ser de nokon nye personar på biletet? Det er tre tilskodarar i bakgrunnen av biletet. Ikkje alle er like lett å få auge på. Heilt til høgre i biletet står ein mann i raud kappe. Kven er det? Det er broren til han som er komen heim. I dag skal me snakke mest om denne storebroren. 

Les siste del av likninga, Lukas 15,25-32.


Sjå på biletet av Rembrandt saman. 

Moment til samtale:

Rembrandt har malt den heimeverande sonen og faren slik at dei liknar kvarandre. Kvifor det, trur de? Til tross for likskapen er det nokre viktige skilnader:

Den raude kappa til faren er open og omsluttande. Kappa til sonen er lukka og heng rett ned. 

Hendene til faren omfemner. Hendene til sonen er lukka. 

Faren bøyer seg audmjukt, sonen står stramt oppreist på eit platå. 

Andletetsuttrykket til faren er ømt, sonen stirrer tomt framfor seg. 

Mellom den eldste broren og faren er det eit tomt, mørkt felt på biletet. Kva trur de det skal bety?

Kva trur de den eldste sonen tenker når han ser korleis faren omfamnar veslebroren?



Aktivitet: 

Likninga har ein open slutt. Det er opp til lesaren å reflektere vidare. No skal borna få gjette kva dei trur vil skje vidare med eldstebroren. Lag fire stasjonar spreidd ut i rommet, visualisert med fire ulike symbol: spade, koffert, ballongar og eit spørsmålsteikn. Dei fire stasjonane representerer ulike scenario:

· Kanskje går storebroren tilbake til åkeren og jobbar enno hardare enn før for at faren skal bli fornøgd? 
· Kanskje blir han så rasande at han reiser sin veg langt bort frå faren, slik lillebroren gjorde? 
· Kanskje han fortel faren sin korleis han føler det, og så får han ein lang, god klem, før dei går saman inn på festen? 
· Eller kanskje gjer han noko heilt anna?

Dei borna som trur han går tilbake til åkeren, viser dette med å gå til stasjonen som har spade (eller anna hagereidskap) som visuelt symbol. Dei som trur han dreg sin veg, går til stasjonen symbolisert med ein koffert, osv… Kvar av stasjonane treng ein leiar som kan styre samtalen: Spør borna kva dei trur skjer vidare. Korleis har storebroren det inni seg? Kunne han ha valt annleis? Korleis hadde det i såfall gått?

NB! 
Bruk god tid på å forklare kva som skal skje før du ber borna gå til dei ulike stasjonane, slik at du unngår forvirring og kaos. Gje gjerne borna litt tid til å tenke seg om før du ber dei om å reise seg. 
Om du tenker at gruppene blir for store for gruppesamtaler, kan du ta spørsmåla i plenum etter «avstemminga». 






[bookmark: _Toc489454110]Formingsaktivitetar:


[bookmark: _Toc489454111]Lag ein ring!

Den heimkomne sonen får ein ring på fingeren av faren som eit symbol på at han er son og ikkje tenar. Ringen har inga byrjing eller slutt og blir ofte brukt som eit symbol på det evige og på noko som høyrer saman. Sonen høyrer heime hjå faren sin, på same måte som me høyrer heime hjå Gud. Sjølv om me gjer dumme ting, får me lov til å tilhøyre han. Ringen kan minne oss om dette. 

Ringane kan lagast på mange måtar. Du finn ulike modellar i hobbybutikken. Men det aller enklaste er å tre perler på ein metalltråd. Då er det lett å tilpasse storleiken, slik at ringane passar til kvart barn. Hugs tang til å kutte metalltråden med. 

Du treng: 
Perler i ulike fargar
Metalltråd
Tang 

Ulike fargar kan symbolisere ulike eigenskaper ved Gud. Lat barna velja fargar på ringen sjølv. Spør borna kva dei tenker at fargane symboliserer.

Raudt er kjærleikens farge
Blå er himmelen sin farge
Grønfargen er fargen for vekst og nytt liv
Kvit symboliserer at syndene våre er vaska vekk




[bookmark: _Toc489454112]Guds armar!

Du treng: 
Tjukt papir i ulike fargar
Garn til hår
Rullande augo
Limstift
Passande bibelvers, t.d. Efesarane 1,7: 
I han har vi fridomen,
          	kjøpt med hans blod,
         	 tilgjeving for syndene.
          	For så rik er Guds nåde»


[image: #forgiveness #teaching kids #prodigal son #craft]

https://www.pinterest.de/pin/30469734957222324/


[bookmark: _Toc489454113]Ekstramateriale: Lag ein fest!
Lag ein velkomen-heim-fest rundt eit av måltida (til dømes laurdag kveld). Det er ikkje så mykje som skal til: Serpentiner på borda, hjartesjokolade på kvar plass, bordar med vimplar eller klaser av ballongar. Lat leiarane stå i døra og ynskje kvar av deltakarane personleg velkomen. Vis at du er spesielt begeistra for at akkurat denne deltakaran er til stades! Forsøk å bruk namnet på kvar deltakar når du ynskjer vedkomande velkomen! Lag gjerne ein plakat over døra til matsalen der det står «Velkomen!» eller «du er venta!» 
Festen kan anten vera ei overrasking, eller ein kan involvere borna i førebuingane.


[bookmark: _Toc489454114]Songforslag:

Bli med inn i Bibelen i dag
Du er gull verdt 
Gud er så glad i meg
Her er det fest og glede 
Her er det plass til alle, her er en åpen dør
Kjempefest 
Let the love flow

Trykk her for å komme til Spotifylisten 

Haustleirane 2017: 


 


Likninga om den ventande faren


 


 


 


 


 


 


Rembrandt: Den fortapte sønns hjemkomst


; 1669


 




1     Haustleirane 2017:    Likninga om den ventande faren             Rembrandt: Den fortapte sønns hjemkomst ; 1669  

